TAJUK KHUTBAH JUMAAT

Siri: 46 /2024

MENSYUKURI NIKMAT UMUR
KURNIAAN ALLAH

15 November 2024
Bersamaan

13 Jamadil Awal 1446

DIKELUARKAN OLEH:
JABATAN HAL EHWAL AGAMA

TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




KHUTBAH PERTAMA

Sidang Jumaat Yang Dirahmati Allah Sekalian,

Marilah kita sentiasa bertakwa kepada Allah swt dengan terus berusaha

menjalankan perintahNya dan menjauhi semua laranganNya.
Tajuk khutbah pada hari ini ialah:

MENSYUKURI NIKMAT UMUR KURNIAAN ALLAH

Alhamdulillah, dengan umur atau usia kita yang semakin bertambah, maka
berbagai nikmat dan kurniaan Allah telah kita kecapi. Nikmat deria untuk
merasai makanan, nikmat mata untuk melihat setiap keindahan, nikmat
hidung untuk mencium dan menghidu, serta nikmat panca indera dan lain-
lain anggota tubuh menjalankan fungsi bagi memenuhi keperluan tuannya.
Kerana itu, jika ingin dihitung nikmat kurniaan Allah kepada manusia,

nescaya tidak terhitung banyaknya.



Atas sebab ini, kita selaku hamba Allah tidak ada pilihan, melainkan untuk
terus istigamah meningkatkan takwa kepada Allah iaitu dengan
melaksanakan seluruh perintah dan menjauhi apa yang dilarang Allah swt di
kala umur yang masih berbaki. Dengan selalu melakukan muhasabah dan
penilaian kendiri terhadap kualiti hidup, mudah-mudahan, kita akan menjadi

hamba yang beruntung, Amin ya rabbal alamin.

Hadirin Sidang Jumaat yang Berbahagia,

Dalam hidup ini, suatu hal yang tidak dapat ditolak atau disekat ialah umur.
la tetap akan bertambah atau meningkat saban tahun dan bulan. Suka atau
tidak, setiap orang akan bertemu dengan usia tua atau bakal menjadi warga

emas satu masa nanti.

Waktu dan umur adalah suatu anugerah. Apa yang kita manfaatkannya di
dunia ini menjadi bekalan untuk kita terima hasilnya di akhirat. Ini
sebagaimana Islam ajarkan bahwa, kehidupan dunia adalah ladang
bercucuk tanam bagi menuai hasilnya di akhirat kelak. Kerana itu, sifat waktu
di dunia adalah sementara, sedangkan sifat waktu di akhirat adalah kekal
abadi. Al-Quran menggambarkan kehidupan dunia dengan istilah "tempat
permainan” belaka sebagaimana firman Allah SWT dalam surah al-
Ankabut ayat 64:

Maksudnya: Dan tiadalah kehidupan dunia ini melainkan senda gurau dan
permainan. Dan sesungguhnya akhirat itulah yang sebenarnya kehidupan,

jika mereka mengetahui.

Hakikat ‘'senda gurau dan permainan’ bukan bererti kita dianjurkan untuk
berbuat sesuka hati atas dunia ini seolah-olah seperti padang permainan.
Sebaliknya, ia memberi maksud bahawa kehidupan dunia ini tidak sejati,
tidak kekal, dan penuh dengan tipuan. Oleh itu, seseorang harus lebih
banyak mencurahkan perhatian kepada bekalan dan kualiti kehidupan
sebagai bekalan akhirat. Al-Quran jelas telah memberikan peringatan hal ini
akan tujuan manusia diciptakan iaitu mengabdikan secara mutlak kepada

Allah. Firman Allah swt dalam surah Az-Dzariyat ayat 56:

Maksudnya: Dan Aku tidak menciptakan jin dan manusia melainkan bagi

mereka mengabdi kepada-Ku.

Allah tidak menciptakan jin dan manusia untuk suatu manfaat yang kembali
kepada Allah. Sebaliknya mereka dicipta untuk beribadah kepada-Nya.
Bahkan, Ibadah itu pula sangat bermanfaat untuk diri mereka sendiri, untuk

bekalan mereka bertemu dengan Allah kelak.

Pengertian ibadah itu pun sangat luas, bukan sekadar ritual kepada Allah
(seperti solat, puasa, haji, atau sebagainya). Malah, ia meliputi pula segala
kebaikan yang membawa kemaslahatan bagi diri dan juga orang lain.
Memanfaatkan umur di dunia ini menjadi sangat penting kerana waktu terus

berjalan, dan tak akan berulang kembali.



Sidang Jumaat yang dimuliakan Allah,

Manusia dituntut untuk memaksimumkan waktu atau kesempatan yang
diberikan untuk perbuatan bermanfaat dan bersifat kebajikan, sehingga tak
menyesal di kemudian hari. Orang yang menyesal di akhirat digambarkan
oleh Al-Qur'an merayu untuk kembali hidup bagi memperbaiki perilakunya.
Firman Allah SWT dalam surah Al-Mu'minun: 99-100:

Maksudnya: Kesudahan golongan yang kufur ingkar itu apabila sampai ajal
maut kepada salah seorang di antara mereka, kembalikanlah daku (hidup di
dunia).Supaya aku mengerjakan amal-amal yang salih dalam perkara-
perkara yang telah aku tinggalkan. Tidak! Masakan dapat? Sesungguhnya
perkataannya itu hanyalah kata-kata yang ia sahaja yang mengatakannya,
sedang di hadapan mereka ada alam barzakh hingga hari mereka

dibangkitkan semula.

Imam al-Ghazali pernah menyebut, ketika seseorang disibukkan dengan
hal-hal yang tidak bermanfaat dalam kehidupannya di dunia, maka
sesungguhnya ia sedang menghampiri suatu kerugian yang besar. Malah,
antara bukti bahwa Allah Taala sedang berpaling dari hamba adalah
disibukkannya hamba tersebut dengan hal-hal yang tak berfaedah. Dan satu
saat sahaja seseorang menghabiskannya tanpa ibadah, maka sudah jelas
dia sedang menerima kerugian berpanjangan.

Dari penjelasan ini, perlu kita sedar bahawa kebahagiaan terhadap
bertambahnya usia hidup semestinya diarahkan kepada rasa syukur kerana
masih ada sisa-sisa umur, bukannya merasa bangga atas bertambahnya
usia itu semata-mata. Sisa usia itu merupakan kesempatan untuk menampal
setiap kekurangan yang ada, memperbaiki apa yang belum sempurna dari

perilaku hidup kita di dunia.

Daripada Abi Bakrah RA berkata, telah datang seorang lelaki kepada
Rasulullah SAW lalu bertanya:

“Wahai Rasulullah, siapakah manusia yang terbaik?” Rasulullah SAW

menjawab: “Siapa yang panjang usianya dan baik amalannya.”
(Hadis riwayat at-Tirmidzi)

Mengakhiri khutbah pada hari ini, marilah sama-sama kita menghargai
setiap sisa usia dengan sebaik-baiknya, manfaatkanlah umur dengan penuh
kebaikan agar kita semua terhindar dari segala perbuatan dan perkataan

yang sia-sia. Amin ya rabbal alamin.

Maksudnya:Demi masa,Sesungguhnya manusia itu dalam
kerugian.Kecuali orang-orang yang beriman dan beramal salih, dan mereka
pula berpesan-pesan dengan kebenaran serta berpesan-pesan dengan
sabar. (Surah Al 'Asr:1-3)

Wahai hamba-hamba Allah, berbaktilah kepada Allah SWT dan jagalah
setiap gerak geri dan tutur kata. Setiap tindakan yang dilakukan dan setiap
perkataan yang diucapkan pasti akan dicatat oleh malaikat. Sesungguhnya
setiap manusia akan diserahkan buku amalan masing-masing pada hari
Akhirat nanti, dan ketika itu setiap yang tercatat dalam buku amalan tidak
dapat diubah dan tak dapat dipinda lagi. Mudah-mudahan dengan
peringatan ini, kita akan menjadi hamba Allah yang mendapat rahmat serta

keampunan-Nya dan dimasukkan ke dalam syurga bersama kekasih kita
Nabi Muhammad SAW.

Begitu juga, marilah kita memperbanyakkan ucapan selawat dan salam
kepada Rasulullah SAW sebagaimana firman Allah dalam surah al-Ahzab
ayat 56:

Ya Allah,

Kami memohon hidayah dan petunjuk ke jalan kebenaran. Tetapkanlah iman
kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling

bekerjasama dan bantu membantu dalam kebajikan dan tagwa.

Ya Allah

Jadikanlah negeri ini negeri yang aman, maju lagi diberkati. Bukakanlah
pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala
malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqdis dan seluruh

saudara kami di sana.

